
sþ. 43. Tillaga til þingsályktunar [38. mál]
um uppsögn varnarsamnings milli íslands og Bandaríkjanna.

Flm.: Gils Guðmundsson, Bergur Sigurbjörnsson.

Alþingi ályktar að fela ríkisstjórninni að æskja nú þegar endurskoðunar á
varnarsamningi milli íslands og Bandaríkjanna frá 5. maí 1951, samkvæmt heimild
i 7. gr. samningsins, svo og að leggja fyrir Alþingi frumvarp til uppsagnar samn-
ingsins, þegar er endurskoðunarfrestur sá, sem Í samningnum er ákveðinn, heimilar
uppsögn hans.

Þar eð endurskoðunartími samningsins er sex mánuðir og uppsagnarfrestur eitt
ár, telur Alþingi nauðsynlegt, að gerðar verði þegar i stað ráðstafanir til að draga
úr skaðvænlegum afleiðingum hersetunnar, meðan hún varir, og ályktar því að
fela rikisstjórninni eftirfarandi:

1. að krefjast þess, að Bandaríkin fækki nú þegar stórlega herliði sínu hér á
landi;

2. að neita Bandaríkjaher um leyfi til byggingar allra frekari her stöðva eða hern-
aðarmannvirkja á íslandi;

3. að krefjast brottflutnings allra erlendra verkamanna, sem starfa á vegum hers-
ins og að framkvæmdum i þágu hans;



4. að loka bækistöðvum Bandaríkjahers algerlega, þar til herliðið er flutt af landi
brott, og einangra herinn innan þeirra stöðva;

5. að koma nú þegar í veg fyrir, að hermenn eða starfsmenn á vegum Banda-
ríkjahers hafi á leigu húsnæði í íbúðum Íslendinga;

6. að sjá svo um, að ekki verði fleiri Íslendingar ráðnir til starfa hjá herliðinu
en nú eru þar. Meðan Íslendingar starfa innan bækistöðva hersins, sé herinn
einangraður frá hinu íslenzka starfsliði og girt fyrir öll ónauðsynleg samskipti
þeirra i milli;

7. að stöðva nú þegar rekstur hinnar bandarísku útvarpsstöðvar á Keflavíkur-
flugvelli;

8. að sjá að öðru leyti um, að ekki verði á neinn hátt gengið á rétt Íslands í
sambandi við framkvæmd varnarsamningsins, meðan hann er í gildi.

Greinargerð.
Tillögu samhljóða þessari hafa sömu flutningsmenn flutt í upphafi tveggja

síðustu þinga. A báðum þeim þingum, er þær till. voru fluttar, fylgdu þeim ýtar-
legal' greinargerðir, og vísast hér til þess, sem þar er sagt um rök fyrir því, að íslenzkri
þjóð sé það lífsnauðsyn, að hinni erlendu hersetu á Íslandi sé lokið svo fljótt sem
verða má.

Til viðbótar því, sem þar greinir, skal tekið fram eftirfarandi:
Síðan síðasta þingi lauk, hefur hver stórviðburðurinn rekið annan í heimsmál-

unum, sem stórlega hafa dregið úr viðsjám milli vestur- og austurveldanna og
treyst friðsamleg samskipti þeirra. Ýmsir af æðstu valdamönnum stórveldanna
hafa þá einnig lýst yfir því opinberlega sem skoðun sinni, að kalda stríðinu væri
nú lokið og framundan væri langt tímabil friðsamlegrar samkeppni þjóðanna.

Þessi þróun heimsmálanna í friðsamlegri átt hófst fyrir alvöru á fundi æðstu
manna fjórveldanna í Genf á síðastliðnu sumri. Kjarnorkuráðstefna fjórveldanna,
sem haldin var í sömu borg nokkrum vikum seinna, markaði þó eflaust enn þá
merkari tímamót og var mun stærra skref í þá átt að draga úr viðsjám milli
austurs og vesturs og sannfæra allar þjóðir veraldar um nauðsyn friðsamlegrar
sambúðar. Á þeirri ráðstefnu kepptu st fjórveldin um að gefa upplýsingar um fram-
leiðslu og hagnýtingu kjarnorkunnar, upplýsingar, sem fram til þess tíma höfðu
verið taldar mikilvægastar allra hernaðar leyndarmál a og voru margfalt mikilvægari
en upplýsingar þær, sem Rósenbergshjónin voru grunuð um að hafa átt hlutdeild
í að afla og urðu að láta lífið fyrir í rafmagnsstól í bandarísku fangelsi.

Á kjarnorkuráðstefnu þessari, sem af öllum málsmetandi mönnum er talin ein-
hver markverðasta ráðstefna, sem stórveldi veraldarinnar hafa efnt til, kom í ljós,
að vitneskja vestur- og austurvelda í þessum efnum var nákvæmlega jafnmikil og
tæknileg þróun Sovétríkjanna á sviði kjarnorkunnar sízt minni en vesturveldanna.
Sú vitneskja opnaði að fullu augu ráðamanna og sérfræðinga stórveldanna fyrir
þeirri einföldu staðreynd, að útilokað er, að þau geti háð styrjöld hvert gegn öðru
og vænzt sigurs. Styrjöld þeirra í milli hefði aðeins tortímingu í för með sér, jafnt
fyrir alla aðila, og að öllum líkum fyrir gervallt mannkyn.

Árangurinn af þessum tveim Genfarráðstefnum á s. 1. sumri hefur verið að
koma í ljós síðustu vikurnar. Bendir hann ótvírætt í þá átt, að mannkynið geti nú
með miklu öryggi vænzt þess, að ekki komi til heimsstyrjaldar í náinni fram-
tíð a. m. k.

Fyrsti sýnilegi árangur Genfarráðstefnanna kom í ljós á þann hátt, að Sovét-
ríkin minnkuðu her sinn um 640 þúsund manns, en síðan minnkuðu austurveldin
heri sína, hvert af öðru. Vestan megin hefur svo sjálft brezka heimsveldið riðið á
vaðið og tilkynnt, að fækkað muni í brezka hernum um 200 þúsund manns á næst-
unni. Enginn þarf að efa, að þjóðir Vestur-Evrópu muni fara að dæmi Breta og
minnka heri sína og draga úr hernaðarútgjöldum sínum og hernaðarframkvæmd-



um, svo mjog sem þessar þjóðir hafa stunið undir drápsklyfjum vígbúnaðar að
undanförnu og jafnmiklum erfiðleikum og truflunum og vígbúnaðurinn hefur valdið
í efnahagslífi þessara þjóða, einkum og sér í lagi Atlantshafsbandalagsríkjanna.

Þá hefur einnig dregið til muna úr haturs- og stríðsáróðri milli austurs og vest-
urs, og er það sýnilegt tákn batnandi sambúðar.

Enn má það telja sem væntanlegan árangur Genfarráðstefnanna, að nú þegar
þetta er ritað virðast allar líkur benda til þess, að tillögur þær, sem bornar hafa
verið fram af Eisenhower Bandaríkjaforseta og Búlganin forsætisráðherra Sovét-
ríkjanna, og bréfaskipti þau, sem átt hafa sér stað af því tilefni milli þessara valda-
manna, muni innan skamms leiða til þess, að Rússar og Bandaríkjamenn ljósmyndi
úr lofti mikilvægar herstöðvar og setji þar eigin eftirlitsmenn, hvorir í annars
landi. Mundi slíkt óefað hafa hinar mikilverðustu afleiðingar í för með sér og
verða stórt spor í þá átt að hefja allsherjar afvopnun þjóðanna og útrýmingu
styrjalda.

Öll rök og allar líkur hníga því mjög að einu marki, því langþráða takmarki
mannkyns að geta byggt lönd sín í friði og eytt lífi sínu í starf, en ekki stríð.

Sterk rök hníga og að því, að þáttaskil hafi orðið á s. l. sumri í heimsmálunum,
og æðstu menn stórveldanna og ráðgjafar þeirra hafi nú loks fengið þá skoðun
sína staðfesta að fullu, að deilumál þjóða verði ekki leyst með styrjöldum, heldur
samningum, skilningi og þekkingu hverrar þjóðar á aðstæðum og högum hinna.

Það, sem hér hefur verið sagt, sýnir ljóslega, að ástandið í heimsmálunum hefur
breytzt mjög til batnaðar síðan við flm. þessarar tillögu fluttum hana á síðasta
þingi. Það breytta ástand leiðir jafnvel enn greinilegar í ljós en öll fyrri rök, hvílík
fjarstæða það er að hafa hér erlendan her og halda áfram hervirkjagerð í landi
okkar af slíku kappi, að efnahagslíf og atvinnuvegir þjóðarinnar verða fyrir geíg-
vænlegu tjóni af þeim sökum. Voru þó þau rök, sem áður voru flutt í sambandi
við þessi mál, nægilega skilmerkileg til að geta opnað augu þeirra, er vildu sjá,
hver voði íslenzkri þjóð var búinn með herstöðvasamningnum 1951 og þeim af-
leiðingum, er sá samningur hafði i för með sér.

Enn er þó ótalinn sá stórviðburður í þróun heimsmálanna síðustu vikurnar,
sem færir íslenzkri alþýðu gleggstar sönnur á það, að erlendri hersetu og her-
virkjagerð verður að ljúka hér, a. m. k, jafnskjótt og ákvæðin í 7. gr. samningsins frá
5. maí 1951 heimila. Sá viðburður gerðist fyrir nokkrum vikum, þegar Rússar til-
kynntu á fundi æðstu manna Sovétríkjanna og Finna, að þeir ætluðu nú þegar að
fara frá herstöð þeirri á Porkalaskaga, skammt frá höfuðborg Finnlands, sem þeir
neyddu Finna til að leigja sér til 50 ára við lok síðustu heimsstyrjaldar. Höfðu
Rússar þó komið sér upp mun öflugri vígstöð í þessari Keflavík Finnlands en
Bandaríkjamenn hér og áttu eftir 39 ár af samningstímanum, en ætla nú að afhenda
hana Finnum um næstu áramót.

Er þá svo komið, að Ísland, eitt Norðurlanda, er hersetið af erlendu stórveldi,
þvi að eins og kunnugt er hafa bæði Norðmenn og Danir þverneitað að hleypa
erlendum herjum inn í lönd sín til langdvalar. og eru þó báðar þessar þjóðir i
Atlantshafsbandalaginu eins og Íslendingar. Þá neitun rök studdu þessar þjóðir
m. a. með illri reynslu af hinni bandarísku hersetu á Íslandi.

Norðurlandabúum hefur verið gjarnt að lita á sig sem menningarlega heild og
vcrið stoltir af menningu sinni og sögu. Þangað hafa þeir sótt þau rök og þann
styrk, sem þeir treystu á til að varðveita sjálfstæði sitt gegn ágengum stórveldum,
en ekki til lítilfjörlegra herja sinna. því ber þó ekki að neita, að meir hafa þessar
þjóðir talið sig þurfa að óttast það, að minna tillit yrði tekið til slíkra raka úr
austri en vestri. Þess vegna er það, að íslenzk alþýða fær ekki skilið, að hin mikla
öndvegisþjóð lýðræðis og menningar, Bandaríki Norður-Ameríku, skuli ekki af
sjálfsdáðum fara með her sinn nú þegar af íslenzkri grund, þegar Rússar hafa
gert það hvort tveggja að viðurkenna fánýti slíkra herstöðva á kjarnorkuöld og
þá hindrun, sem þær eru á braut friðsamlegrar sambúðar þjóðanna, og unnt hinni



finnsku menningarþjóð þeirrar viðurkenningar og þess sóma að afhenda henni her-
stöðina á Porkala löngu fyrir umsaminn tíma án baráttu og langra samninga-
umleitana.

Enn óskiljanlegra er það þó íslenzkum almenningi, að ríkisstjórn íslands og
stuðningsflokkar hennar skuli ekkert hafa aðhafzt enn í því efni að losa þjóðina við
hina bandarísku hersetu, jafnháskaleg og hún hefur reynzt menningu og efna-
hagslífi þjóðarinnar. Virðist mönnum engu likara en íslenzka ríkisstjórnin hafi enga
skoðun á því máli, hve lengi Bandaríkjaher skuli dveljast hér, né hve langt honum
skuli leyft að ganga í því að soga íslenzkt vinnuafl til hervirkjagerðar og lama
á þann hátt íslenzkt atvinnulíf, sem síðustu missiri hefur verið bjargað frá
óbætanlegu tjóni með færeyskum sjómönnum, þótt sú leið muni nú lokuð. Ljóst
er þó, að íslenzk ríkisstjórn getur tæpast lengi farið með völd án þess að mynda
sér einhverja skoðun á þessum málum og kunngera hana almenningi, því að þess
gengur nú varla nokkur dulinn, hve hröðum skrefum andstaðan gegn erlendri
hersetu vex hér á landi. Má nefna sem dæmi, að Alþýðuflokkurinn, sem stóð óskiptur
að herstöðvasamningnum 1951 og réð örlögum í því efni, þar sem vitað er, að
stjórnarflokkarnir hefðu aldrei þorað að kalla hingað erlendan her, ef einhver
flokkur, annar en Sósíalistaflokkurinn, hefði verið því andvígur, hefur nú látið
undan síga fyrir þunga andstöðunnar við hina erlendu hersetu hér. Að vísu hefur
Alþýðuflokkurinn farið hænufetið á þessari braut, enda vart við öðru að búast af
flokki, sem átti jafnmikinn þátt í að kalla hingað erlendan her og yfir þjóðina allt
það böl og tjón, sem fylgdi hersetunni. ÞÓ er nú svo komið, að Alþýðuflokkurinn
hefur lagt fram þáltill. á þessu þingi, þar sem látið er að því liggja, að flokkurinn
geti hugsað sér það, að notuð séu ákvæði herstöðvasamningsins til að segja hon-
um upp.

Öll rök staðfesta því, að það sé skylda Alþingis við íslenzka þjóð, líf hennar
og sjálfstæða tilveru, að sjá um, að herstöðvasamningnum frá 1951 sé sagt upp nú
þegar, - að það sé skylda Alþingis íslendinga gagnvart öðrum þjóðum og baráttu
mannkyns fyrir friði og öryggi að sjá um, að þeirri hindrun, sem herstöðvar á ís-
landi eru á þeirri braut, sé rutt úr vegi. Þessa skyldu getur Alþingi rækt með því að
fela ríkisstjórninni að segja upp herstöðvasamningnum frá 1951 lögum samkvæmt
á þann hátt, sem tillaga okkar felur í sér.


